
Biz artıq Vətən torpaqlarını 

düşmən tapdağından təmizləmək 
üçün başladığımız azadlıq 
mübarizəmizin bir illiyini qeyd 
etdik. İndi isə şanlı Qələbənin və 
işğalçı ölkənin rəzilcəsinə imza 
atdığı kapitulyasiya sənədinin elan 
edildiyi günün, saatların ildönü-
mü ərəfəsindəyik. Yəni son iki 
əsrimizin ən möhtəşəm çağlarını 
yaşayırıq. Bu xoş günlərimiz haq-
qında yazan, danışan, fikir bildirən 
ekspertlərin böyük əksəriyyəti 
qətiyyətlə deyirlər ki, qələbənin 
təməlini ulu öndər Heydər Əliyev 
hələ 2003-cü il oktrabrın 1-də 
xalqa məlum müraciəti ilə qoy-
muşdu: “Sizi əmin edirəm ki, 
həm İlham Əliyev, həm də Yeni 
Azərbaycan Partiyası bundan 
sonra da xalqın ən layiqli övladla-
rını öz ətrafında sıx birləşdirərək, 
Azərbaycan dövlətinin inkişafı 
və xalqımızın firavanlığı yolunda 
çox işlər görəcəklər. İnanıram ki, 
mənim axıra çatdıra bilmədiyim 
taleyüklü məsələləri, planları, işləri 
sizin köməyiniz və dəstəyinizlə 
İlham Əliyev başa çatdıra biləcək. 
Mən ona özüm qədər inanıram 
və gələcəyinə böyük ümidlər 
bəsləyirəm”.

Bəli, İlham Əliyev, sözün həqiqi 
mənasında, ulu öndərin başa çatdı-
ra bilmədiyi məsələni möhtəşəm bir 
zəfərlə başa çatdırdı. Ölkəmizdə və 
dünyada hamıya məlumdur ki, bö-
yük xilaskar Heydər Əliyevin başa 
çatdıra bilmədiyi yeganə məsələ 
Azərbaycanın ərazi bütövlüyünün 
bərpasına nail olmaq idi. 

Onu da hamı bilir ki, ümum-
milli lider bu istiqamətdə titanik 
fəaliyyət göstərmişdi. Fikrimi-
zi əsaslandırmaq üçün bəzi 
məqamlara diqqət yönəldək. 

Heydər Əliyev 1993-cü ildən 
2001-ci ilədək 68 ölkənin prezidenti 
və dövlət başçısı ilə 485 görüş ke-
çirmişdi. Bu görüşlərin hamısında 
Ermənistan –Azərbaycan, Dağlıq 
Qarabağ münaqişəsi müzakirə 
olunmuşdur. Konkret rəqəmlərlə 
ifadə etsək, Heydər Əliyev ABŞ-ın 
Prezidenti, xarici işlər naziri ilə bu 
məsələni 18, Fransa rəhbərləri 
ilə 16, Rusiya ilə 23, Türkiyə 
rəhbərləri ilə 78 dəfə müzakirə et-
mişdir. BMT-nin baş katibləri ilə on-
larca görüş olmuşdur, NATO-nun, 
Müstəqil Dövlətlər Birliyinin zirvə 
görüşlərində, İslam Konfransı 
Təşkilatının iki, İqtisadi Əməkdaşlıq 
Təşkilatının dörd zirvə görüşündə, 
türkdilli ölkələrin dövlət başçılarının 
zirvə görüşlərində hər dəfə Heydər 
Əliyev Ermənistan –Azərbaycan 
münaqişəsini gündəliyə çıxarmış-
dır.

 1999-cu ilin aprelindən 
başlayaraq, münaqişənin nizama 
salınması istiqamətində yeni bir 
format yaranmışdı. Həmin for-
mat Azərbaycan və Ermənistan 
prezidentlərinin birbaşa dialo-
qunu ehtiva edirdi. Ona görə 
də Heydər Əliyevin Ermənistan 
prezidenti Robert Koçaryanla 
Cenevrədə, Moskvada, İstanbul-

da, Parisdə, Minskdə, Davosda, 
Yaltada, Soçidə, respublikamızın 
sərhədində çoxsaylı görüşləri 
olmuşdur. Yəni, ümummilli lider 
ikili standartlarla idarə edilən 
dünya dövlətlərinə qarşı təkbaşına 
mübarizə apardığına görə 
həmin məsələnin həllinə nail ola 
bilməmişdi. 

Prezident İlham Əliyev isə 
həm özünün siyasi –diplomatik 
potensialından, həm 18 il ərzində 
daim inkişaf etdirdiyi dövlətin 
gücündən, həm xalqın ona olan 
inam və etimadından, həm də 
dünyanın əksər güc mərkəzlərini 

Azərbaycanın dostuna, tərəfdaşına 
çevirə bilməsindən istifadə edərək 
məsələnin birdəfəlik həllinə nail 
oldu. 

Münaqişənin tarixinə ekskurs 
etdiyimizə görə, Prezident İlham 
Əliyevin 2010-cu il noyabrın 
29-da– yeni seçilmiş parlamentin 
ilk iclasında səsləndirdiyi fikirləri də 
yada salmaq istəyirəm. Niyə məhz 
həmin fikirləri? Çünki dövlət baş-
çımız şanlı qələbəmizdən sonrakı 
bütün nitqlərində və bəyanatlarında 
məhz bu arqumentləri təkrar-
təkrar xatırladır: “Mən bir daha 
demək istəyirəm ki, Azərbaycan 
bu prinsipial mövqedən bir addım 
geri çəkilməyəcəkdir. Azərbaycanın 
ərazi bütövlüyü heç vaxt müzakirə 
mövzusu olmayıbdır və olma-
yacaqdır. Heç vaxt Azərbaycan 
dövləti onun əzəli torpağı olan 
Dağlıq Qarabağa müstəqillik 
verməyəcəkdir. Bu, mümkün deyil-
dir. Qarşı tərəf də bunu bilir”. 

Əsas məsələ dövlət başçımızın 
bu fikirlərinin ardınca səsləndirdiyi 
məntiqdədir: “Ancaq bununla 
bərabər, başa düşürük ki, məsələni 
həll etmək üçün biz daha da güclü 
olmalıyıq. Bizim indiki gücümüz 
kifayət qədər böyükdür. Amma 
bütün mənalarda daha da güclü 
olmalıyıq. Azərbaycanın iqtisadi və 
siyasi addımları, ordu quruculuğu 
sahəsində atılmış addımlar bunu 
göstərir ki, biz hər gün həm iqtisa-
di, həm hərbi, həm siyasi cəhətdən 
daha da güclənirik. Bölgədə 
artan rolumuz, əlbəttə ki, bizə bu 
məsələnin həlli üçün də imkan 

verəcəkdir”. Biz ötən ilin payızın-
da cənab Prezidentin on il qabaq 
dediyi “təkanın” şahidi olduq.

Şahidi olduğumuz ən böyük 
fakt Vətən müharibəsində par-
laq Qələbənin qazanılmasıdır. 
Azərbaycan öz ərazi bütövlüyünü 
bərpa etdi, tarixi ədaləti bərpa 
etdi, işğalçıları əzəli torpaqla-
rımızdan qovdu və beləliklə, 
tarixi ədalət bərpa olundu. Dövlət 
başçımızın dediyi kimi, bizim şanlı 
Qələbəmiz qürur mənbəyimizdir. 
Bu gün bizim Qələbəmiz dün-
yanın aparıcı ölkələrinin nüfuz-
lu ali məktəblərində öyrənilir. 
Azərbaycan xalqı birlik, həmrəylik 
göstərdi. Azərbaycan Ordusu 
rəşadət, qəhrəmanlıq, peşəkarlıq 
göstərdi. Bütün xalqımız bir 
yumruq kimi birləşib, düşmənə 
sarsıdıcı zərbələr vurub, öz tarixi 
torpaqlarını işğalçılardan azad 
etmişdir. Biz bu tarixi missiyanı 
yerinə yetirdik.

Bəli, cənab Prezident son 
18 il ərzində münaqişə ilə bağlı 
bütün çıxışlarında deyirdi ki, 
Azərbaycan xalqı bu işğalla heç 
vaxt barışmayacaq. Heç vaxt 
Azərbaycan imkan verməyəcək 
ki, tarixi, əzəli torpaqlarında 
ikinci erməni dövləti yaradılsın: 
“Heç vaxt bizi tam qane etməyən 
razılaşma ilə barışmayacağıq 
və müharibədən əvvəl müxtəlif 
çıxışlarda, müsahibələrdə 
deyirdim ki, bizə hansısa yarımçıq 
sülh müqaviləsi lazım deyil. Biz 
ərazi bütövlüyümüzü tam bərpa 
etməliyik. Biz tarixi ədaləti tam 

bərpa etməliyik. Çünki yarımçıq 
razılaşma bizim xalqımızın 
maraqlarına cavab vermirdi, tarixi 
ədalətə cavab vermirdi. Yarımçıq 
razılaşma istər-istəməz gələcəkdə 
müharibə risklərini artıra bilərdi. 
Bizə isə tam, mütləq qələbə 
lazım idi. Biz bu mütləq qələbəni 
qazandıq, düşməni darmadağın 
etdik, düşmən ordusunu məhv 
etdik və istədiyimizə nail olduq”.

Müzəffər Ali Baş Komandan bü-
tün bu işləri ardıcıllıqla etdi. Son 18 
illik tariximizə nəzər salsaq görərik 
ki, geridə qalan bütün illərdə qar-
şıya müxtəlif hədəflər qoyulurdu. 
Dövlətimiz həmin məqsədlərə çatır 
və sonra yeni hədəflər müəyyən 
edilirdi. Beləliklə, Prezidentin uğur-
lu siyasəti nəticəsində həm siyasi, 
həm iqtisadi sahədə dayanıqlı in-
kişafı təmin edə bilmişik. Nəticədə 
Azərbaycan beynəlxalq aləmdə 
çox böyük nüfuza və hörmətə malik 
olan dövlətə çevrildi.

Bu sətirləri qardaş Türkiyə 
Cümhuriyyətinin Prezidenti Rəcəb 
Tayyib Ərdoğanın oktyabrın 
26-da Zəngilanda səsləndirdiyi 
bəyanatdan seçdiyimiz sitat-
la tamamlayırıq: “Azərbaycan 
bölgənin əsl potensialının həyata 
keçirilməsinə mane olan işğalı 
şanlı Zəfəri ilə sona çatdırdı, BMT 
Təhlükəsizlik Şurasının illərdir 
tətbiq olunmayan qətnamələrini 
özü həyata keçirdi. Davamlı sülhün 
təmin olunması və arzu edilən nor-
mallaşma istiqamətində irəliləyişin 
olması üçün şərait bu gün əvvəllər 

olmadığı qədər əlverişlidir... Gün 
gələcək Zəngəzurdan çıxıb İstan-
bula qədər gedə biləcəyik, İğdıra, 
Qarsa gedə biləcəyik və bölgənin 
tranzit, logistika mərkəzinə 

çevrilmə imkanı möhkəmlənəcək. 
Bu inkişafdan İran, Gürcüstan, 
Ermənistan da daxil olmaqla 
Azərbaycanın bütün qonşuları 
istifadə edəcəklər. Bir sözlə, bu 

layihələr kənarlaşdırıcı deyil, 
əhatəedicidir”. 

İttifaq MİRZƏBƏYLİ,  
“Xalq qəzeti”

Biz son 17 il ərzində 
münaqişənin həlli üçün 
hüquqi baza yaratdıq. Mənim, 
demək olar ki, bütün ikitərəfli 
beynəlxalq təmaslarımda 
Ermənistan –Azərbaycan, 
Dağlıq Qarabağ münaqişəsi 
xüsusi yer alır... Son 17 il 
ərzində, demək olar ki, bütün 
çıxışlarımda bu məsələ ilə 
bağlı öz fikrimi bildirmişdim, 
dünya ictimaiyyətini 
məlumatlandırmışdım.

İlham ƏLİYEV
Azərbaycan Respublikasının 

Prezidenti

Bu Zəfər Azərbaycanın hərtərəfli 
hazırlığının gözlənilən nəticəsi idi

Otuz il regionun sosial-iqtisadi inkişafına mane olan, qon-
şular arasındakı əməkdaşlıq və tərəfdaşlıq məsələlərinə əngəl 
törədən, Azərbaycan ərazilərinin 20 faizinin əsarət altında sax-
lanılmasına səbəb olan və nəhayət, tarixin arxivinə göndərilən 
Dağlıq Qarabağ münaqişəsi artıq yoxdur. Hətta o adda 
inzibati-ərazi vahidi də mövcud deyil. İndi həmin ərazilərdə 
Qarabağ və Şərqi Zəngəzur adlı iqtisadi rayonlar var. Bu otuz 
illik “qozbel” reallıqların Cənubi Qafqazın müasir reallıqlarına 
çevrilməsini müasir dünyanın ən nüfuzlu siyasətçilərindən 
olan Prezidentimiz, gündən-günə qüdrətlənən Azərbaycan 
dövləti, səsi dünyanın bütün hərbi mərkəzlərindən gələn şanlı 
ordumuz və istənilən məqamda yumruq kimi birləşməyi baca-
ran qəhrəman xalqımız təmin etdi. 

Təbii ki, bərpa işləri 
Azərbaycanın incisi Şuşadan 
başlayıb. Prezident Cıdır düzündə 
təşkil olunmuş “Xarıbülbül” musiqi 
festivalının açılışında da bildirib 
ki, azad edilmiş bütün torpaqlar 
bərpa ediləcək. Onun sözlərinə 
görə, hazırda bütün ərazilərdə 
ziyanın hesablanması, şəhərlərin 
baş planlarının hazırlanması 
işləri görülür: “Baş planlar təsdiq 
olunduqdan sonra bərpa işləri 
azad edilmiş bütün torpaqlarda 
başlanacaq. Biz isə bu torpaqları 
bərpa edəcəyik”.

Şuşada 1768-1769-cu illərdə 
inşa edilmiş Yuxarı Gövhərağa 
məscidi artıq təmir olunub. 
Ramazan bayramı ərəfəsində 
Şuşada yeni möhtəşəm məscidin 
təməli qoyulub. Erməni işğalı 
dövründə qurumuş “Xan 
qızı Natəvan” bulağı, Vaqifin 
məqbərəsi, bəzi ev-muzeylər 
bərpa olunub. Prezident Şuşada 
olarkən bəyan edib: “Biz Şuşamızı, 
Ağdamımızı, Cəbrayılımızı, 
Füzulimizi, Zəngilanımızı, 
Qubadlımızı, Laçınımızı, 
Kəlbəcərimizi qəlbimizdə 
yaşatmışdıq. Biz onları bərpa 
edəcəyik”. 

Dövlət başçısı tikinti-quruculuq 
işləri barədə Tərtər, Bərdə, 
Cəbrayıl, Füzuli, Zəngilan və 
Qubadlı rayonlarına səfərləri 
zamanı da geniş söhbət açıb. 
Bildirib ki, Qubadlı camaatını 
yerləşdirmək üçün rayonda 
çox böyük işlər görülməlidir. 
Bərpa-quruculuq prosesi zamanı 
infrastruktur işləri birinci sıradadır. 
Dövlət başçısı qürur hissi ilə deyib 
ki, indi Zəngilandan Qubadlıya, 
Laçına dördzolaqlı yol çəkilir ki, 
insanlar ondan rahatlıqla istifadə 
etsinlər. Yeni yol çəkiləndən 
sonra Qubadlı sakinləri istehsal 
edəcəkləri məhsulları bazarlara 
vaxtında, itkisiz çatdırmaq imkanı 
qazanacaqlar.

Prezident qeyd edib ki, 
Zəngilan hava limanı gələn il 
istifadəyə veriləcək və qubadlılar 
da ondan istifadə edəcəklər. 
Qubadlı rayonunun iqtisadi 
inkişaf planı ayrıca hazırlanacaq. 

İnfrastruktur layihələri artıq təsdiq 
edilib. Sosial infrastrukturla bağlı 
baş planda bütün məsələlər 
– məktəblər, xəstəxanalar və 
digər sosial obyektlər, yaşayış 
binaları əhatə olunacaq. Rayon 
böyük potensiala malikdir, zəngin 
təbiəti, təbii sərvətləri var. Qubadlı 
rayonu ərazisindən iki böyük 
çay keçir, Bazarçay düz şəhərin 
ortasından keçir. Həkəri çayı nəinki 
Qubadlının, bütün Azərbaycanın 
böyük sərvətidir. Eləcə də 
Bəsitçay, Tərtər çayı. Ermənilər 
bizi bunlardan məhrum etmişdi. 
Ona görə iqtisadi inkişafla, hansı 
sahələrin daha əvvəl yaradılması 
ilə bağlı düzgün planlaşdırma 
aparılmalıdır. 

Oktyabrın 20-də Zəngilan 
rayonunda olan Prezident İlham 
Əliyev və birinci xanım Mehriban 
Əliyeva burada da yenidənqurma-

bərpa işlərinin gedişi ilə tanış 
oldular, ictimaiyyət nümayəndələri 
ilə görüşdülər. Əvvəlcə rayonun 
Ağalı kəndində həyata keçirilən 
“Ağıllı kənd” layihəsi çərçivəsində 
görülən işlərlə, Zəngilan 
Beynəlxalq Hava Limanının 
tikintisi ilə, eləcə də Dövlət Sərhəd 
Xidmətinin Zəngilan rayonunda 
yerləşən hərbi hissə kompleksində 
yaradılan şəraitlə tanış olublar. 
Eyni zamanda, “Azərişıq” ASC-nin 
Zəngilan Rəqəmsal Yarımstansi-
yasının təməlqoyma mərasimində 
və “Azərenerji” ASC-nin 110/35/10 
kV-luq “Zəngilan” yarımstansiya-
sının açılışında iştirak ediblər. Bu 
səfər, eləcə də Prezidentin bundan 
əvvəlki səfərləri erməni işğalından 
azad edilmiş rayonlarımızda qısa 
müddət ərzində nə qədər böyük 
işlərin görüldüyünü əyani şəkildə 
göstərir.

Yaxşı xatırlayırıq, “Ağıllı kənd” 
layihəsinin ilk təməli 2021-ci ilin 
aprelində Prezident İlham Əliyevin 
Zəngilana səfəri çərçivəsində 
qoyulub. Hazırda layihənin icrası 
ilə bağlı 110 hektardan çox ərazidə 
tikinti işləri aparılır. İnnovativ tikinti 
materiallarından istifadə olunmaqla 
tam izolyasiya olunmuş 200 
fərdi ekoloji evin, 4 ikimərtəbəli 
qeyri-yaşayış binasının, 360 
şagird yerlik məktəbin və 60 
yerlik uşaq bağçasının tikintisi 
sürətlə davam etdirilir. Kənddə 
“Ağıllı məktəb” yaradılır. Yeraltı 
kommunikasiya işlərindən içməli 
su, çirkab və sel suları xətlərinin 
qazma işlərinə başlanılıb. Park 
meydanında nəzərdə tutulmuş 
fəvvarənin ərazisində abadlıq 
işləri yekunlaşıb. Fəvvarədə 
quraşdırılacaq memarlıq abidəsi 
hazırlıq mərhələsindədir. Burada 
müasir şəhərsalma standartları 

tətbiq olunacaq. Piyada və 
velosiped yolları çəkiləcək. 
Bir sözlə, doğma yurdlarına 
qayıdacaq sakinlər üçün hərtərəfli 
şərait olacaq.

Prezidentin səfəri zamanı 
məlum oldu ki, Zəngilanda 
kənd təsərrüfatının təşkili və 
inkişafı ilə bağlı da bir sıra işlər 
görüləcək. Artıq məhsul istehsalı 
məqsədilə istifadə olunacaq 
torpaq sahələri müəyyənləşdirilib 
və lazımi innovativ texnikaların 
siyahısı hazırlanıb. “Ağıllı 
kənd təsərrüfatı”nda müasir 
suvarma sistemlərindən istifadə 
olunacaq. Bundan əlavə, “Ağıllı 
kənd” layihəsi üçün əkin planı 
hazırlanıb. Planda nəzərdə 
tutulmuş torpaq sahələrinin əkinə 
yararlılığı qiymətləndirilib və 
əkin üçün hazırlığa başlanılıb. 
Yaradılacaq ictimai fermada 
250 baş iribuynuzlu və 600 
baş xırdabuynuzlu mal-qaranın 
saxlanması mümkün olacaq. 
Burada “Ağıllı idarəetmə sistemi” 
data və təhlil mərkəzindən həyata 
keçiriləcək.

Azərbaycanın Ali Baş 
Komandanı bildirib ki, indi 
Zəngilanın yeni dövrü başlayır və 
şəhərin baş planı artıq hazırlanır. 
Burada müasir, çox gözəl şəhər 
və kəndlər qurulacaq. Artıq burada 
bəzi binalar hazırdır və yəqin 
ki, gələn ilin əvvəli, bəlkə də bu 
ilin sonu zəngilanlıları doğma 
yurdlarına köçürmək mümkün 
olacaq. 

Dövlət başçısı deyib ki, sovet 
vaxtı Zəngilanda hava limanı 
olmasa da, indi burada beynəlxalq 
hava limanı tikilir və Zəngilan 
ölkəmizin nəqliyyat-logistika 
mərkəzinə çevriləcək. Çünki 
Zəngəzur dəhlizi də buradan keçir. 
Artıq dəmir yolu, Horadiz-Ağbənd 

avtomobil yolu tikilir. Prezident 
böyük qürur hissi ilə bəyan edib: 
“Zəngəzur dəhlizinin açılması ilə 
bağlı son hadisələr onu göstərir 
ki, istədiyimizə nail oluruq. Birinci 
mərhələdə Ermənistan tərəfi 
müqavimət göstərsə də, indi özləri 
artıq buna razılaşıblar. Ona görə 
artıq avtomobil yolunun açılışı 
məsələsi həll olunur, dəmir yolu 
məsələsi həll olunur… Beləliklə, 
Zəngilanda müasir logistika-
nəqliyyat mərkəzi, yük təyyarələri, 
sərnişin təyyarələri, dəmir yolu 
qovşağı, avtomobil yolları-bütün 
infrastruktur qurulacaq”. 

Oktyabrın 26-da Prezident 
İlham Əliyev və Türkiyə lideri 
Rəcəb Tayyib Ərdoğanın iştirakı 
ilə Füzuli Beynəlxalq Hava 
Limanının açılışı olub. Liman, 
şübhəsiz ki, Qarabağın və Şərqi 
Zəngəzurun bərpasında mühüm 
rol oynayacaq. Açılış mərasimində 
Azərbaycan lideri İlham Əliyevlə 
birgə Türkiyə Prezidenti Rəcəb 
Tayyib Ərdoğanın da iştirak etməsi 
hava limanının nə qədər böyük 
əhəmiyyət daşıdığını göstərir.

Füzuli Beynəlxalq Hava 
Limanı Qarabağın hava qapısıdır. 
İndən belə buraya dünyanın hər 
yerindən təyyarələr birbaşa uçuş 
həyata keçirə biləcək. Buradan isə 
Qarabağın hər yerinə, o cümlədən 
Şuşaya ən qısa yollar ayrılır. Açılış 
zamanı məlum oldu ki, liman 
çox qısa müddətdə və ən müasir 
səviyyədə inşa olunub. Limanın 
istənilən tip hava gəmisini qəbul 
etmək imkanları var. Uçuş-enmə 
zolağının uzunluğu 3000, eni 
isə 60 metrdir. Hava limanının 
müasir infrastrukturla təchiz 
olunan terminalı saatda ən azı 
200 sərnişinin buraxılışına imkan 
verir. Burada görülən bütün işlər 
beynəlxalq norma və standartlara 

uyğun şəkildə həyata keçirilib. 
Hava limanının ətrafında geniş 
abadlıq-quruculuq işləri aparılıb. 
Burada avtomatlaşdırılmış 
sistemlərlə təchiz olunan Hava 
Hərəkətini İdarəetmə qülləsi 
tikilib. Bu isə Füzuli Beynəlxalq 
Hava Limanında ICAO və IATA 
standartlarına müvafiq qaydada 
uçuşların başlanmasını mümkün 
edir. Hava limanında baqaj 
konveyerləri, qeydiyyat sistemi, 
VIP zallar, mağazalar, restoranlar 
və digər zəruri məntəqələr 
yaradılıb. Eyni zamanda, 
sərnişinlərin rahatlığı üçün bütün 
meyarlar diqqət mərkəzində 
saxlanılıb.

Füzuli Beynəlxalq Hava 
Limanının ən müasir tələblərə 
cavab verən yüksək keyfiyyətlə və 
qısa müddətdə inşası Azərbaycan 
dövlətinin qüdrətini göstərir. Bu, 
həm də işğaldan azad edilmiş 
rayonlarımızın tezliklə bərpa 
olunmasının və orada həyatın 
yenidən canlanmasının bariz 
nümunəsidir. Bu hava limanının 
istifadəyə verilməsi bölgəyə 
səfər edənlərin rahatlığını təmin 
edəcək, işğaldan azad olunmuş 
torpaqlarımızda aparılan quruculuq 
işlərinin daha da sürətlənməsinə 
töhfə verəcək, təkcə Füzulinin 
deyil, ümumilikdə bölgənin sosial-
iqtisadi inkişafında müstəsna rol 
oynayacaq.

Prezident İlham Əliyev hava 
limanının inşasında Azərbaycan 
və Türkiyə şirkətlərinin birgə iştirak 
etdiyini bildirib. Ərdoğan isə deyib 
ki, bu coğrafiyadan keçəcək torpaq 
yollar və dəmir yolu xətləri təkcə 
Azərbaycan və Türkiyə üçün deyil, 
bütün bölgə ölkələri üçün iqtisadi 
və ticari fürsətlər yaradacaq. 
Gün gələcək Zəngəzurdan çıxıb 
İstanbula qədər gedə biləcəyik, 
İğdıra, Qarsa gedə biləcəyik 
və bölgənin tranzit, logistika 
mərkəzinə çevrilmə imkanı 
möhkəmlənəcək. Bu inkişafdan 
İran, Gürcüstan, Ermənistan da 
daxil olmaqla Azərbaycanın bütün 
qonşuları istifadə edəcəklər. 

Paşa ƏMİRCANOV,  
“Xalq qəzeti”

Azad olunmuş ərazilərin bərpası regional 
əməkdaşlıq üçün geniş imkanlar açır 

Azərbaycanın işğaldan azad olunmuş ərazilərində 2021-ci ilin əvvəllərindən başlanmış 
genişmiqyaslı bərpa işləri uğurla davam etdirilir. Böyük Zəfərlə başa çatmış 44 gün-
lük Vətən müharibəsi dövründə qələbənin təmin olunmasında, olduğu kimi, bu gün 

aparılan bərpa işlərinə də şəxsən Azərbaycan Prezidenti İlham Əliyev rəhbərlik edir. Dövlət 
başçısı son aylarda, demək olar ki, bütün azad olunmuş ərazilərimizə gedib, aparılan bərpa 
işləri ilə yerində tanış olub, hazır obyektlərin açılışını edib, yeni tikintilərin təməlini qoyub. 


